
Fundarstjóri góðir fundarmenn!

Umhverfi íslensks sjávarútvegs er mjög hvikult um þessar mundir. Umræðan síðustu daga og misseri hefur verið sjávarútveginum nokkuð erfið og kemur þar ýmislegt til. Þar má meðal annars nefna hina miklu breytingu sem orðið hefur á eignarhaldi fyrirtækja og samþjöppun veiðiheimilda, erfiðleika sem upp hafa komið í smærri byggðarlögum og uppsagnir starfsfólks í fiskvinnslu, eru allt dæmi um þetta. Einnig var umræða stjórnmálamanna í kringum síðustu alþingiskosningar um “fiskveiðistjórnunarkerfið” sérkennileg í ljósi þess að reynt hafði verið að ná sátt um þetta kerfi með álagningu auðlindaskatts á atvinnugreinina. 

Öll þessi umræða hefur áhrif á samkeppnisstöðu sjávarútvegsins í heild, sífellt boðaðar breytingar á starfsumhverfi skapa óþolandi óvissu og gera stjórnendum fyrirtækja erfitt fyrir með ákvarðanatöku. 

Enn og aftur hafa ákveðnir þingmenn boðað að nauðsynlegt sé að breyta fiskveiðistjórnarkerfinu með það að markmiði að ná meiri sátt um kerfið. Þessi umræða veldur tjóni og þar er oft talað af miklum þekkingarskorti. Oft hafa ýmis ummæli þingmanna kætt mig en einnig valdið mikilli furðu. Ég hef sagt bæði í gamni og í alvöru að gaman væri að leggja fyrir þingmenn krossapróf með spurningum úr lögum um stjórn fiskveiða. Ég er ekki viss um að allir stæðust það próf. Öll þessi umræða hefur einnig mikil áhrif á almenningsálitið, en það er nauðsynlegt að álit almennings sé hliðhollt stærstu og öflugustu stóriðju Íslendinga.

Samkeppnisstaða okkar í dag er ekki sterk, landfrysting og sjófrysting eiga erfitt uppdráttar allavega næstu 3-5 árin, að mínu mati, ef ekki lengur.

Ýmsar orsakir tel ég vera fyrir því þær helstu eru:

· Aukin samkeppni frá Kína

· Veruleg lækkun afurðaverðs

· Hrun fiskvinnslu í Norður – Noregi

· Hefðbundnar afurðir okkar eru erfiðar í sölu

· Vöruþróun hefur staðið í stað

· Sterk staða dollars gagnvart ísl. krónunni

· Aukning veiðiheimilda í ufsa og ýsu heimilaðar 3-4 árum of seint 

Saltfiskframleiðsla okkar er í betra jafnvægi, en þar er ufsinn ákveðið vandamál.

Mjöl og lýsisiðnaður í þokkalegu jafnvægi.

Ég tel að íslenskur sjávarútvegur verði að bregðast við þessari stöðu á eftirfarandi hátt.

Að gæta að þeirri góðu ímynd sem við höfum haft sem góðir fiskframleiðendur, og styrkja hana enn frekar, selja gæði traust og áreiðanleika.

Skapa okkur enn frekari sérstöðu, sem gefur okkur forskot á keppinauta okkar, t.d. ferskur fiskur og önnur sérhæfing.

Auka vöruþróun, en það kallar á verulega aukið fjármagn, en það getur einnig kallað á að framleiðslufyrirtæki okkar þurfi að stækka enn meira í framtíðinni til að geta tekið þátt í samkeppninni.

Fiskeldi í hverju formi sem það verður, þorskur, lax eða flatfiskur, verður drifkraftur í okkar sjávarútvegi þegar til lengri tíma er litið.

En hver er þá staða útgerðarinnar í dag?

Hún endurspeglast í því sem hér hefur verið sagt á undan, afkoma hennar versnar, og ekki er fyrirsjáanlegt að hún batni á næstu misserum.

Þeir útgerðarmenn sem hafa flutt út á erlenda markaði hluta af afla sínum og aðrir allan afla, hafa ekki farið varhluta af mjög sveiflukenndum markaði í verðum og magni, þetta á við markaðina í Þýskalandi og í Bretlandi. Hefur þetta gert það mjög erfitt að vinna á mörkuðunum.

Ástæður þessa eru einnig margþættar.

· Kaupendum hefur fækkað verulega, smærri kaupendur horfið sem haldið hafa uppi verði.

· Mikið magn af fiski sem kemur inn í gusum.

· Afkastageta í vinnslu á þessum svæðum hefur minnkað verulega.

· Kaupendur hafa í ríkara mæli fært sig yfir í bein viðskipti.

Þeir aðilar sem eru eingöngu í útgerð eiga erfiða tíma framundan, samkeppnisstaða þeirra fer versnandi að mínu mati, það endurspeglast í því sem hér hefur komið fram, samþjöppun í greininni á eftir að verða meiri.

Ég tel að við þessar aðstæður leiti einyrkjar meira yfir í bein viðskipti en verið hefur og það hefur þá veruleg áhrif á tilvist fiskmarkaða hér á landi.

Ef það gengur eftir í fiskvinnslu sem ég hef sagt hér á undan þurfa útgerðarmenn að taka upp nýja hugsun og aðra stýringu á sínum skipum til að mæta þörfum fiskvinnslunnar ef við eigum að standa okkur í samkeppninni.

Þegar horft er fram á veginn verður bjart yfir íslenskum sjávarútvegi ef sjávarútvegurinn bregst við með þeim hætti sem ég lýsti fyrr.

